
KICHIK SANOAT ZONALARI FAOLIYATINING 
IQTISODIY-STATISTIK TAHLILI 
(SURXONDARYO VILOYATI MISOLIDA)
Ozoda Batirovna Sakiyeva
Iqtisodiyot fanlari falsafa doktori, PhD
Termiz davlat universiteti
Termiz, O‘zbekiston
Email: ozodasakieva@gmail.com 

Annotatsiya: Maqolada kichik sanoat zonalari (KSZ) faoliyati Surxondaryo viloyati misolida o‘rganilgan. Hududning 
ijtimoiy-iqtisodiy rivojlanishida kichik sanoat zonalarining o‘rni nazariy jihatdan yoritib berilgan, shuningdek Surxondaryo 
viloyatida KSZlar faoliyati samaradorligini baholash va shu asosda ularning milliy reytingini tuzish maqsadida ballik 
tizimga asoslangan shkala ishlab chiqishning nazariy-uslubiy yondashuvi keltirilgan. Shu asosda ilmiy xulosa va amaliy 
takliflar ilgari surilgan.

Kalit soʻzlar: kichik sanoat zonalari, baholash ko‘rsatkichlar tizimi, kuzatuvlar matritsasi, KSZlar rivojlanish darajasi, ishlab 
chiqarilgan mahsulotlar hajmi, rivojlanish etaloni, ballik tizimga asoslangan shkala, milliy reyting.

Abstract: The article examines the activities of small industrial zones (SIZ) using the example of Surkhandarya region. 
The theoretical role of small industrial zones in the socio-economic development of the region is highlighted, and a 
methodological approach for developing a scoring-based scale to evaluate the efficiency of SIZ operations in Surkhandarya 
and to compile their national ranking is presented. Based on this, scientific conclusions and practical recommendations 
are proposed.

Key words: small industrial zones, evaluation indicators system, observation matrix, SIZ development level, volume of 
manufactured products, development benchmark, scoring-based scale, national ranking.

Аннотация: В статье изучена деятельность малых промышленных зон (МПЗ) на примере Сурхандарьинской 
области. Теоретически раскрыта роль малых промышленных зон в социально-экономическом развитии региона, 
а также представлена методология построения шкалы на основе балльной системы для оценки эффективности 
деятельности МПЗ в Сурхандарьинской области и составления их национального рейтинга. На этой основе 
выдвинуты научные выводы и практические предложения.

Ключевые слова: малые промышленные зоны, система показателей оценки, матрица наблюдений, уровень 
развития МПЗ, объем произведённой продукции, эталон развития, шкала на основе балльной системы, 
национальный рейтинг.

K I R I S H
O‘zbekiston Respublikasi iqtisodiy rivojlanishida sanoatni modernizatsiya qilish va hududlarda ishlab 

chiqarishni kengaytirish muhim ustuvor yo‘nalishlardan biri sanaladi. Shu maqsadda so‘nggi yillarda kichik 
sanoat zonalarini (KSZ) tashkil etish bo‘yicha qator davlat dasturlari qabul qilindi. Kichik sanoat zonalari 
hududlarda kichik biznes va xususiy tadbirkorlik subyektlariga qulay sharoit yaratish, mavjud resurslardan 
samarali foydalanish hamda yangi ish o‘rinlari tashkil etish orqali iqtisodiy faollikni oshirishga xizmat qilmoqda.

Ayni paytda respublika bo‘yicha 532 ta KSZ faoliyat yuritmoqda, ularda minglab tadbirkorlik subyektlari 
o‘z ishlab chiqarishini yo‘lga qo‘ygan. Xususan, Surxondaryo viloyatida 36 ta kichik sanoat zonasi tashkil etilib, 
ular asosida 225 ta loyiha amalga oshirilmoqda. Ushbu loyihalar qurilish materiallari, oziq-ovqat, yengil sanoat, 
kimyo va boshqa tarmoqlar mahsulotlarini ishlab chiqarishga yo‘naltirilgan.

KSZlarning samaradorligini baholash nafaqat hududiy ijtimoiy-iqtisodiy rivojlanish darajasini o‘lchash, balki 
ularning milliy reytingini shakllantirish, boshqaruv qarorlarini optimallashtirish hamda xorijiy investorlarni jalb 
qilishda muhim ahamiyat kasb etadi. Shu jihatdan, mazkur tadqiqot kichik sanoat zonalari faoliyatini iqtisodiy-
statistik usullar yordamida tahlil qilishga qaratilgan.

M A V Z U G A  O I D  A D A B I Y O T L A R  S H A R H I
Kichik sanoat zonalari faoliyatini o‘rganishda xalqaro va mahalliy olimlarning ilmiy ishlari muhim nazariy va 

amaliy asos bo‘lib xizmat qiladi. Jumladan, Porter (1998) o‘zining mashhur “klasterlar nazariyasi”da hududiy 
sanoat zonalari iqtisodiy rivojlanishda raqobatbardoshlikni oshirish, yangi texnologiyalarni joriy etish va ishlab 
chiqarish zanjirlarini shakllantirishdagi ahamiyatini ta’kidlaydi. Bu yondashuv kichik sanoat zonalarining ham 
mahalliy iqtisodiyotda klasterlashuv tamoyiliga asoslangan holda rivojlanishi zarurligini ko‘rsatadi.

Krugman (1991) esa iqtisodiy geografiya doirasida hududiy rivojlanishning nazariy asoslarini ishlab 
chiqib, sanoat korxonalarining muayyan hududlarda to‘planishi ulkan miqyos iqtisodini yaratishi mumkinligini 
ta’kidlagan. Bu qarash Surxondaryo viloyatida KSZlarning tashkil etilishi hududiy ixtisoslashuv va ishlab 
chiqarish samaradorligini oshirishga xizmat qilishini ko‘rsatadi.

Mahalliy olimlardan Tursunov (2020) kichik biznes va xususiy tadbirkorlikni rivojlantirishda kichik sanoat 
zonalarining rolini tahlil qilib, ularning iqtisodiy faollikni oshirish, yangi ish o‘rinlari yaratish va hududlarda 
investitsion jozibadorlikni mustahkamlashdagi o‘rniga e’tibor qaratgan.

Shuningdek, Egamov (2019) tadqiqotlarida kichik sanoat zonalarida ishlab chiqarish hajmlarini baholash 
va ularni rivojlantirish uchun samarali statistika tizimini yaratish zarurligini ta’kidlagan. U, xususan, ballik tizimga 
asoslangan reytinglar ishlab chiqish KSZlarni boshqarishda shaffoflikni ta’minlashini qayd etgan.

Xorijiy tajribalarni o‘rgangan Zhang (2021) esa Xitoydagi sanoat zonalari rivojlanishini tahlil qilib, reyting 
tizimi, infratuzilma rivojlanishi va davlat imtiyozlarining muhim rolini alohida ta’kidlagan. Bu yondashuv 
Surxondaryo viloyatida KSZ faoliyatini baholash va reytingini shakllantirishda xalqaro amaliyotni inobatga olish 
zarurligini ko‘rsatadi.

Umuman olganda, ushbu olimlarning qarashlari KSZlar faoliyatini samarali tashkil qilishda nazariy asos va 
amaliy tavsiyalarni shakllantirishga yordam beradi.

T A D Q I Q O T  M E T O D O L O G I YA S I
Ushbu tadqiqotda kichik sanoat zonalari (KSZ) faoliyatining samaradorligini o‘rganishda iqtisodiy-statistik 

tahlil, qiyosiy tahlil va reytinglash metodlari qo‘llanildi. Birlamchi ma’lumotlar O‘zbekiston Respublikasi Davlat 
statistika qo‘mitasi, Surxondaryo viloyati hokimligi va KSZ direksiyalari hisobotlaridan olindi. Ikkinchi darajali 
manbalar sifatida mahalliy va xorijiy olimlarning ilmiy ishlari, Prezident farmonlari hamda tegishli normativ-
huquqiy hujjatlardan foydalanildi.

Baholash jarayonida kuzatuvlar matritsasi shakllantirilib, ishlab chiqarilgan mahsulotlar hajmi, investitsiya 
o‘zlashtirilishi, bandlik darajasi, ish o‘rinlari soni va import o‘rnini bosuvchi mahsulotlar hajmi kabi ko‘rsatkichlar 
asosida 5 ballik tizim ishlab chiqildi. Har bir ko‘rsatkich bo‘yicha ballar jamlanib, hududlar kesimida reyting 
tuzildi. Ushbu metodika yordamida KSZlarning rivojlanish darajasini aniqlash, hududlararo taqqoslash va 
samaradorlikni oshirish bo‘yicha ilmiy asoslangan tavsiyalar ishlab chiqildi.

T A H L I L  V A  N A T I J A L A R
Kichik sanoat zonalarini tashkil etish Respublikamiz iqtisodiyotini rivojlantirish maqsadida olib borilayotgan 

sanoat siyosatini amalga oshirishning muhim vositasi sanaladi. Hozirgi kunda mamlakatimizda jami 532 ta 
kichik sanoat zonalari (KSZ) tashkil etilgan bo‘lib, shundan 31 tasi Qoraqalpog‘iston Respublikasida, 25 tasi 
Andijon viloyatida, 40 tasi Buxoro viloyatida, 24 tasi Jizzax viloyatida, 41 tasi Qashqadaryo viloyatida, 18 tasi 
Navoiy viloyatida, 48 tasi Namangan viloyatida, 90 tasi Samarqand viloyatida, 58 tasi Toshkent viloyatida va 
8 tasi Toshkent shahrida, 70 tasi Farg‘ona viloyatida, 25 tasi Xorazm viloyatida hamda 36 tasi Surxondaryo 
viloyatida joylashgan.

Xususan, Surxondaryo viloyatida ham kichik sanoat zonalari sanoat mahsulotlari ishlab chiqarishning 
asosiy bo‘g‘inlaridan biri hisoblanadi. Viloyatda jami 225 ta tadbirkorlik loyihalari asosida 36 ta KSZ tashkil 
qilingan. Jumladan, 2018-yilda 9 ta, 2020-yilda 9 ta, 2021-yilda 17 ta va 2022-yilda 1 ta KSZ faoliyati yo‘lga 
qo‘yilgan.

Respublika bo‘yicha KSZlarda jami 4331 ta tadbirkorlik loyihalari rejalashtirilgan bo‘lib, shundan 2650 tasi 
amalga oshirilgan, 1586 tasi amalga oshirilmoqda, 95 tasi esa muammoli hisoblanadi. Surxondaryo viloyatida 
esa jami 225 ta loyiha mavjud bo‘lib, shulardan 151 tasi to‘liq amalga oshirilgan, 61 tasi amalga oshirilmoqda, 
13 tasi muammoli loyihalar qatoriga kiradi.

Tadbirkorlik loyihalari asosan qurilish materiallari sanoati, mebel va qog‘oz sanoati, oziq-ovqat sanoati, 
kimyo va neft-kimyo sanoati, yengil sanoat hamda boshqa sohalarda mahsulot ishlab chiqarishga yo‘naltirilgan.

KSZlar uchun ajratilgan yer maydonlari respublika bo‘yicha 3500,6 gektarni tashkil etadi, shundan 35 
foizida (1235,6 ga) investitsiya loyihalari joylashtirilmagan. Surxondaryo viloyatida esa bu ko‘rsatkich 129,2 
gektarni tashkil qilib, uning 41 foizi (53,6 ga)da investitsiya loyihalari joylashtirilmagan.

Bundan tashqari, Surxondaryo viloyatida KSZlar direksiyalari 2025-yil 1-iyulgacha yer solig‘i va mol-mulk 
solig‘idan ozod qilingan. Kreditlarni olish va qaytarishda imtiyozlar belgilangan, ob’ektlarni sotish, lizing va 
ijaraga berishdan tushgan tushumning kreditni qaytarishga yo‘naltirilgan qismi bo‘yicha foyda solig‘i stavkasi 
2023-yilgacha 50 foizga kamaytirilgan. Shuningdek, qurilish uchun zarur bo‘lgan va mamlakatimizda ishlab 
chiqarilmaydigan import materiallari, uskunalar, maxsus texnika va butlovchi qismlar bojxona to‘lovlaridan ozod 
qilingan, qo‘shilgan qiymat solig‘i to‘lovini esa 120 kungacha kechiktirish huquqi berilgan [1].

Natijada, Surxondaryo viloyati shahar va tumanlarida KSZlar tomonidan ishlab chiqarilgan mahsulotlar 
hajmi 2018-yilning birinchi choragida 102,1 mlrd so‘mni tashkil qilgan bo‘lsa, 2022-yilning to‘rtinchi choragida 
6358,3 mlrd so‘mga yetib, qariyb 62 barobarga oshgan.

1-rasm. Surxondaryo viloyatida KSZlar uchun ajratilgan yer maydonlari hududlar kesimida (gektar hisobida).

Aynan Surxondaryo viloyatida KSZlar tomonidan ishlab chiqarilgan mahsulotlar hajmi 2018-yilning ikkinchi 
choragida 525,9 mln so‘mni tashkil qilgan bo‘lsa, 2022-yilning to‘rtinchi choragida bu ko‘rsatkich 98 643,5 mln 
so‘mga yetdi. Asosiy ishlab chiqarish quvvatlari Termiz shahri, Qumqo‘rg‘on, Denov, Oltinsoy, Angor, Sariosiyo, 
Jarqo‘rg‘on, Uzun va Sho‘rchi tumanlariga to‘g‘ri keladi. Ishlab chiqarilgan sanoat mahsulotlari asosan 
viloyatning ichki ehtiyojlari uchun, qolaversa Respublikamizning boshqa viloyatlarida ham iste’mol qilinadi. 
Viloyatda KSZlar faoliyati nisbatan yangi bo‘lgani va o‘z imkoniyatlarini to‘liq ishga solmaganligi tufayli, 2023-yil 
1-yanvar holatiga ko‘ra ularning mahsulotlari sanoatdagi ulushi 1,4 foizni tashkil etdi.

KSZlar viloyat sanoatini rivojlantiribgina qolmay, aholining ish bilan ta’minlanishi va bandligini oshirishda 
ham muhim ahamiyat kasb etmoqda. 2018-yil oxiriga kelib KSZlarda mehnat daftarchalariga ega bo‘lgan 
xodimlar soni 50 nafarni tashkil etgan bo‘lsa, 2023-yilning birinchi choragida bu ko‘rsatkich 179 nafarga yetdi.

Rasmdan ko‘rinib turibdiki, 2018-yildan 2021-yil oxirigacha mehnat daftarchalariga ega bo‘lgan xodimlar 
soni izchil o‘sib kelgan, biroq 2022-yilning to‘rtinchi choragida ancha pasaygan. Shunga qaramay, 2023-yilning 
birinchi choragida ushbu ko‘rsatkich 2022-yilning birinchi choragiga nisbatan 94 foizga oshgan.

Ma’lumki, kichik sanoat zonalari xorijiy mamlakatlarda, xususan Rossiyada, “industrial parklar” nomi 
bilan faoliyat yuritadi. Rossiyada industrial parklarga investitsion jozibadorlikni aniqlash maqsadida 6 guruhga 
ajratilgan 29 ta parametr bo‘yicha milliy reyting ishlab chiqilgan va u har yili yangilanib boradi [2]. Reytingda 
maydoni kamida 40 gektar bo‘lgan 76 ta industrial park qatnashgan bo‘lib, amalda 2023-yilda Rossiyada 308 
ta industrial park qayd qilingan, yana 44 tasi rejalashtirilgan.

Rossiya Federatsiyasida sanoat maydonchalarini tanlash uchun DEGA MARKET kompaniyasi maxsus 
reyting ishlab chiqib, uni qo‘llab-quvvatlagan. Industrial parklarni baholash algoritmi infratuzilma holati, aloqa 
va logistika, hududni rivojlantirish istiqbollari, boshqaruvchi kompaniyaning xizmat ko‘rsatish sifati, biznes 
nuqtai nazaridan jozibadorlik va umumiy salohiyatni hisobga oladi. Reytingga Rossiya Federatsiyasining 167 
ta industrial parki kiritilgan. Ushbu reyting asosida mintaqalarning xorijiy va mahalliy investorlarni jalb qilish 
samaradorligini baholash mumkin. Industrial parklar milliy reytingiga faqat Rossiya sanoat parklari assotsiatsiyasi 
standartlariga javob beradigan hududlar kiritiladi. Bunda “Greenfield” loyihalari uchun hudud maydoni kamida 
40 gektar, “Brownfield” loyihalari uchun ishlab chiqarish binolari maydoni kamida 50 ming kvadrat metr 
bo‘lishi shart. Indekslar kodlangan ma’lumotlarni yig‘ish va ularni maksimal yoki minimal qiymatlarga nisbatan 
normallashtirish orqali hisoblanadi, ayrim ko‘rsatkichlarda esa koeffitsientlar hisobga olinadi.

Xitoyda esa mamlakat iqtisodiy rivojlanishiga qo‘shgan hissasi va raqobatbardoshlik darajasi nuqtai 
nazaridan eng yaxshi 100 ta davlat darajasidagi sanoat parklari va zonalari ro‘yxati e’lon qilingan. Ro‘yxatga 
Anxuy provinsiyasining beshta zonasi kiritilgan: Yangi yuqori texnologiyali sanoatni rivojlantirish zonasi, Xefey 
texno-iqtisodiy rivojlanish zonasi, Ma’anshan texno-iqtisodiy rivojlanish zonasi, Vuxu texno-iqtisodiy rivojlanish 
zonasi hamda Vuxu yangi yuqori texnologiyali sanoatni rivojlantirish zonasi.

Belarus olimi Chjan Penfey esa 2020-yilda Belarusdagi industrial parklar faoliyati samaradorligi bo‘yicha 
reyting tuzib, ularni yuqori va past samaradorlikka ega guruhlarga ajratgan [3].

Surxondaryo viloyatida KSZlar faoliyatini samarali baholash va ularni boshqarishni takomillashtirish 
maqsadida 1.3-paragrafda keltirilgan iqtisodiy ko‘rsatkichlar tizimiga asoslanib jadval shakli ishlab chiqildi [4]. 
Shuningdek, viloyat KSZlarining samaradorligini baholash hamda milliy reytingini tuzish uchun 5 ballik tizim 
asosida quyidagi mezonlardan foydalanildi (1-jadval).

·  Ishlab chiqarilgan mahsulotlar hajmi bo‘yicha:
a) ishlab chiqarilgan mahsulotlar hajmi jami mahsulotlar hajmining 20 % dan yuqori bo‘lsa – 5 ball;
b) ishlab chiqarilgan mahsulotlar hajmi jami mahsulotlar hajmining 10 % – 20 % gacha bo‘lsa – 4 ball;
c) ishlab chiqarilgan mahsulotlar hajmi jami mahsulotlar hajmining 5 % – 10 % gacha bo‘lsa – 3 ball;
d) ishlab chiqarilgan mahsulotlar hajmi jami mahsulotlar hajmining 1 % – 5 % gacha bo‘lsa – 2 ball;
e) ishlab chiqarilgan mahsulotlar hajmi jami mahsulotlar hajmining 1 % gacha bo‘lsa – 1 ball.
·  O‘zlashtirilgan investitsiya hajmi bo‘yicha:
a) o‘zlashtirilgan investitsiya hajmi jami investitsiya hajmining 10 % dan yuqori bo‘lsa – 5 ball;
b) o‘zlashtirilgan investitsiya hajmi jami investitsiya hajmining 5 % – 10 % gacha bo‘lsa – 4 ball;
c) o‘zlashtirilgan investitsiya hajmi jami investitsiya hajmining 3 % – 5 % gacha bo‘lsa – 3 ball;
d) o‘zlashtirilgan investitsiya hajmi jami investitsiya hajmining 1 % – 3 % gacha bo‘lsa – 2 ball;
e) o‘zlashtirilgan investitsiya hajmi jami investitsiya hajmining 1 % gacha bo‘lsa – 1 ball.
·  Hududning bandlik darajasi bo‘yicha:
a) hududning bandlik darajasi 85 % – 100 % bo‘lsa – 5 ball;
b) hududning bandlik darajasi 70 % – 85 % gacha bo‘lsa – 4 ball;
c) hududning bandlik darajasi 50 % – 70 % gacha bo‘lsa – 3 ball;
d) hududning bandlik darajasi 30 % – 50 % gacha bo‘lsa – 2 ball;
e) hududning bandlik darajasi 10 % – 30 % gacha bo‘lsa – 1 ball.
·  Ish o‘rinlari soni bo‘yicha:
a) ish o‘rinlari soni jami ish o‘rinlari sonining 10 % dan yuqori bo‘lsa – 5 ball;
b) ish o‘rinlari soni jami ish o‘rinlari sonining 5 % – 10 % gacha bo‘lsa – 4 ball;
c) ish o‘rinlari soni jami ish o‘rinlari sonining 3 % – 5 % gacha bo‘lsa – 3 ball;
d) ish o‘rinlari soni jami ish o‘rinlari sonining 1 % – 3 % gacha bo‘lsa – 2 ball;
e) ish o‘rinlari soni jami ish o‘rinlari sonining 1 % gacha bo‘lsa – 1 ball.  Import o‘rnini bosuvchi mahsulotlar 

hajmi bo‘yicha:
a) import o‘rnini bosuvchi mahsulotlar hajmi jami hajmning 20 % dan yuqori bo‘lsa – 5 ball;
b) import o‘rnini bosuvchi mahsulotlar hajmi jami hajmning 10 % – 20 % gacha bo‘lsa – 4 ball;
c) import o‘rnini bosuvchi mahsulotlar hajmi jami hajmning 5 % – 10 % gacha bo‘lsa – 3 ball;
d) import o‘rnini bosuvchi mahsulotlar hajmi jami hajmning 1 % – 5 % gacha bo‘lsa – 2 ball;
e) import o‘rnini bosuvchi mahsulotlar hajmi jami hajmning 1 % gacha bo‘lsa – 1 ball.
·  Loyihalarning amalga oshirilganlik darajasi bo‘yicha:
a) loyihalarning amalga oshirilganlik darajasi 85 % – 100 % bo‘lsa – 5 ball;
b) loyihalarning amalga oshirilganlik darajasi 70 % – 85 % gacha bo‘lsa – 4 ball;
c) loyihalarning amalga oshirilganlik darajasi 50 % – 70 % gacha bo‘lsa – 3 ball;
d) loyihalarning amalga oshirilganlik darajasi 30 % – 50 % gacha bo‘lsa – 2 ball;
e) loyihalarning amalga oshirilganlik darajasi 10 % – 30 % gacha bo‘lsa – 1 ball.

1-jadval. KSZ lar samaradorligini iqtisodiy ko‘satkichlariga ko‘ra baholashning 5 ballik shkalasi
Iqtisodiy ko‘rsatkichlar nomlari

Ball Ish. chiqarish 
hajmi (%)

Investitsiylar 
hajmi
(%)

Hudud 
bandlik 
darajasi

(%)

Ish o‘rin
lari soni

Impot mahs. 
Hajmi (%)

Loyihalar 
amalga 

oshirilganlik 
darajasi (%)

5 20 dan yuqori 10 dan yuqori 86-100 10 dan yuqori 20 dan yuqori 86-100

4 10-20 gacha 5-10 gacha 71-85 5-10 gacha 10-20 gacha 71-85

3 5-10 gacha 3-5 gacha 50-70 3-5 gacha 5-10 gacha 50-70

2 1-5 gacha 1-3 gacha 30-49 1-3 gacha 1-5 gacha 30-49

1 1 gacha 1 gacha 10-29 1 gacha 1 gacha 10-29

KSZ lar samaradorligini iqtisodiy ko‘satkichlariga ko‘ra baholashning 5 ballik shkalasiga ko‘ra KSZ lar 
rivojlanish darajalari (RD) aniqlandi (2- jadval).

KSZ lar samaradorligini iqtisodiy ko‘satkichlariga ko‘ra baholashning 5 ballik shkalasiga ko‘ra rivojlanish 
darajalari (RD)

2-jadval.

Umumiy bali oralig‘i RD nomi

21≤RD≤30 “Faol”

16≤RD≤20 “O‘rta”

RD≤15 “Qoloq”

Hududlarda tashkil etilgan kichik sanoat zonalari faoliyati samaradorligini taklif qilingan ko‘rsatkichlar 
tizimiga asoslangan holda respublika miqyosida viloyatlar kesimida, keyinchalik esa har bir viloyatda tumanlar 
kesimida monitoring qilishni tashkil etish mintaqaviy hokimiyat organlari bilan bir qatorda KSZ ishtirokchilari 
(ijarachi yoki loyiha egasi) uchun ham qiziqarli hisoblanadi hamda ularni boshqarishning ajralmas elementi 
sanaladi. Shu bilan birga, loyihalarni rivojlantirishda strategiya va taktikani aniqlashtiruvchi zarur boshqaruv 
qarorlarini tezkor qabul qilish imkonini beradi [5].

Qurilgan samaradorlik ko‘rsatkichi asosida davlat organlari uchun kichik sanoat zonalarining holati va 
rivojlanish dinamikasini kuzatish, hududlarni rivojlantirish samaradorligini taxminiy baholash imkonini beruvchi 
KSZlarni rivojlantirish reytingini tuzish mumkin. Bu esa xorijiy investorlarni jalb qilishda joyni baholash va 
tanlash jarayonini ham osonlashtiradi. Boshqaruv kompaniyalari uchun esa KSZning reytingdagi o‘rnini oshirish 
maqsadida ko‘rsatilayotgan xizmatlar sifatini rivojlantirish va yaxshilash uchun rag‘bat yaratadi.

Taklif etilayotgan KSZlar reytingini tartiblash usuli “shaffoflik” tamoyiliga amal qilishi lozim. Ya’ni, algoritm va 
ko‘rsatkichlar ro‘yxati ochiq bo‘lib, mutaxassislar uning aniqligini oshirish maqsadida qo‘shimcha ko‘rsatkichlarni 
kiritish orqali ushbu usulni takomillashtirish imkoniga ega bo‘ladilar. Shuningdek, bu usul alohida ekspertlarning 
sub’ektiv baholariga emas, balki ob’ektiv statistik ma’lumotlarga asoslangan. Ushbu ko‘rsatkichlar tizimiga 
tayanib, dastlab tumanlar, keyinchalik viloyatlar va respublika miqyosida ham milliy reytingni shakllantirish 
mumkin. Ko‘rsatkichlar tizimini yangi mezonlar bilan kengaytirish, reyting shartlarini o‘zgartirish imkoniyati ham 
mavjud.

X U L O S A  V A  T A K L I F L A R
Tadqiqot natijalari shuni ko‘rsatdiki, kichik sanoat zonalari Surxondaryo viloyati misolida hududiy iqtisodiyotni 

rivojlantirish, ishlab chiqarish hajmini oshirish va yangi ish o‘rinlarini yaratishda muhim o‘rin tutmoqda. Shu bilan 
birga, ayrim loyihalarning sust amalga oshirilishi va yer maydonlaridan to‘liq foydalanilmasligi samaradorlikka 
salbiy ta’sir ko‘rsatmoqda. Mazkur holatlarni bartaraf etish uchun kichik sanoat zonalarini baholashda shaffof 
reyting tizimini joriy etish, investitsiya loyihalarini rag‘batlantirish, eksportbop va import o‘rnini bosuvchi mahsulot 
ishlab chiqarishni kengaytirish, shuningdek, ishtirokchilarga soliq va kredit imtiyozlarini soddalashtirish 
maqsadga muvofiqdir.

